
ANNOTATSIYA 

Maqolada Islom moliyasi va uning so‘nggi vaqtlardagi rivojlanish tendensiyalarida Islom moliya 
huquqining tutgan o‘rni tahlil qilingan. Shuningdek, Islom moliya huquqi tushunchasi, mazmuni, 
uning asosiy manbaalari hamda bugungi rivojlanish ko‘rsatkichlari ko‘rib chiqilgan. O‘zbekistonning 
so‘nggi yillardagi islom moliya sohasini mamlakatda rivojlantirish yo‘lida huquqiy va tashkiliy 
asoslar yaratayotgani ham maqolada o‘z aksini topgan. Islom moliyasi Islom moliya huquqining 
muhim prinsplari va qoidalarini o‘zida namoyon etishi haqida umumiy to‘xtalib o‘tilgan.  
Kalit so‘zlar: Islom moliya huquqi, fiqh, tijorat, iqtisodiyot, qonun, huquq. 

ИСЛАМСКОЕ ФИНАНСОВОЕ ПРАВО: ПОНЯТИЕ, СОДЕРЖАНИЕ И 
ПЕРСПЕКТИВЫ 

АННОТАЦИЯ 
В статье анализируется роль исламского финансового права в исламских финансах и 
тенденции его развития в последнее время. Также рассмотрено понятие исламского 
финансового права, его содержание, его основные источники и современные показатели 
развития. В статье также отражен тот факт, что Узбекистан в последние годы создает правовые 
и организационные основы для развития исламских финансов в стране. Обычно считается, что 
исламские финансы воплощают в себе важные принципы и правила исламского финансового 
права. 
Ключевые слова: Исламское финансовое право, фиқҳ, коммерция, экономика, закон, право. 

ISLAMIC FINANCIAL LAW: CONCEPT, CONTENT AND PROSPECTS 
 

ANNOTATION 
The article analyzes the role of Islamic financial law in Islamic finance and its recent development 
trends. Also, the concept of Islamic financial law, its content, its main sources and today's 
development indicators are considered. The fact that Uzbekistan has been creating legal and 
organizational foundations for the development of Islamic finance in the country in recent years is 
also reflected in the article. It is generally discussed that Islamic finance embodies the important 
principles and rules of Islamic financial law. 
Keywords: Islamic financial law, Islamic jurisprudence, commerce, economics, law, rights. 

 
Kirish 

«Islom olami ulkan iqtisodiy, investision salohiyat, energetika resurslariga ega. Ulardan to'g'ri 
foydalanish, Islom hamkorlik tashkilotiga a'zo davlatlarning xalqaro savdo-iqtisodiy, moliyaviy, 
investitsion hamkorligini kengaytirish, mamlakatlarimizni birlashtiradigan transport yo'llarini tashkil 
etish yuksak iqtisodiy taraqqiyot ko'rsatkichlariga erishish imkonini beradi va bu pirovard natijada 
boshqa barcha sohalarning rivojlanishida asos bo'lib xizmat qiladi» - Shavkat Mirziyoyev.[1] 

So‘nggi yillarda O‘zbekistonda amalga oshirilayotgan tizimli islohatlar moliya sektorini ham 
qamrab olmoqda va bu yo‘nalishda jahon tajribasi, rivojlangan hamda jadal rivojlanayotgan 
mamlakatlarda kuzatilayotgan bugungi tendensiyalar ushbu soha oldida yangi hamda dolzarb maqsad 
va vazifalar turganini anglatmoqda.  

Shuningdek, mamlakatimiz prezidenti Shavkat Mirziyoyev ta’kidlaganidek, 
“Mamlakatimizda islom moliyaviy xizmatlarini joriy etish bo‘yicha huquqiy bazani yaratish vaqt-
soati yetib keldi”. 

Darhaqiqat, bugun Islom moliyaviy mahsulotlari o‘z xizmatlari bilan nafaqat musulmon 
mamlakatlarida, balki, rivojlangan g‘arb mamlakatlarida, AQSH, Buyuk Britaniya va Germaniyada 
jadal rivojlanib borayotgan ekan, bugun Islom moliyasining tez rivojlanayotgan munosabatalarini 
tartibga solishga qaratilgan huquqiy mexanizmlarni yaratish va takomillashtirish sharoit taqazosiga 
aylanib bormoqda.  

Shunday ekan, mamlakatimizda Islom moliyaviy munosabatlarni tartibga solishda qanday 
me’yoriy-huquqiy hujjatlar qabul qilishga zarurat paydo bo‘lmoqda? Islom moliyaviy tashkilotlari, 
xususan, Islom banklari faoliyatini yo‘lga qo‘yish haqida to‘xtaladigan bo‘lsak, 

2020 yil 4 fevral kuni Oliy Majlis Qonunchilik palatasida bo‘lib o‘tgan majlisda Markaziy 
bank raisi o‘rinbosari Botir Zohidov shu yilning o‘zida O‘zbekistondagi 3ta bankda islomiy 
moliyalash joriy etilishi mumkinligini ta’kidlagan edi. 

Islomiy banklar mijoz talabi asosida ob’ektni qurib berishi, asbob-uskunalar, tovar, 
xomashyolar olib berishi yoki ularni ijaraga berishi mumkin. Moliyalashtirish asosida savdo 
amaliyoti yotadi. Zamonaviy bank tizimida esa banklarning savdo amaliyotlarini amalga oshirish 
qonunchilik nuqtayi nazaridan mushkul bo‘lib, bunga soliq hamda bank faoliyatiga taaluqli me'yoriy-
huquqiy hujjatlar to‘sqinlik qiladi. Xususan, “Banklar va bank faoliyati to‘g‘risida”gi qonunda 
banklar tijoriy faoliyat bilan shug‘ullanmasligi keltirib qo‘yilgan. Bu esa Islomiy moliya prinsplariga 
bir tomonlama xos emas.  

 Shuningdek, mamlakatda aholi qo‘lida bo‘sh turgan mablag‘larni bugungi an’anaviy banklar 
tomonidan faol jalb qilish jarayonida aholining salmoqli qismi diniy qarashlar tufayli, ba’zan baland 
kredit foizlari va qo‘shimcha penyalar tufayli o‘z mablag‘larini harakatsiz saqlashni afzal ko‘rmoqda. 
Islom moliya tashkilotlari, xususan, banklarining faoliyati yo‘lga qo‘yilishi esa aholi bo‘sh turgan 
mablag‘larini faol jalb etishda hamda ushbu soha diversifikatsiyasi orqali tanlov imkoniyatini 
oshirishda muhim omil bo‘lib xizmat qiladi.  

Markaziy bank raisi o‘rinbosari Behzod Hamroyev 2021-yilning boshlarida O‘zbekistonda 
islomiy moliya konsepsiyasini o‘z ichiga olgan qonun loyihasini ishlab chiqish rejalarini ma’lum 

qilgandi. Bunday taklifni Prezident Shavkat Mirziyoyev 2020-yil 29-dekabr kuni parlamentga qilgan 
Murojaatnomasida aytib o‘tgan. Davlat rahbari Markaziy bankka moliya bozorida raqobatni 
kuchaytirish, shuningdek, islomiy moliya mexanizmlarini joriy etish uchun huquqiy asos yaratish 
uchun 1-fevralgacha nobank kredit tashkilotlari to‘g‘risidagi qonun loyihasini ko‘rib chiqish 
topshirig‘ini bergan. 

Yuqoridagilardan kelib chiqib, bugun butun dunyoda shiddat bilan rivojlanib borayotgan 
Islom moliyasi mamlakatimizga ham kirib kelayotganini va uni tartibga soluvchi islom moliyasining 
me’yoriy-huquqiy asoslarini yaratish va mavjudlarini takomillashtirish dolzarb ahamiyat kasb 
etayotganini hisobga olgan holda, bunda Islom moliya huquqining albatta muhim va ajralmas o‘rni 
borligini ham inkor eta olmaymiz. 
Mavzuga oid adabiyotlar tahlili 

Islom moliya huquqi islom moliyasi bilan chambarchas bog‘liq soha bo‘lib, bir qator xorijlik 
mashhur iqtisodchi va fiqhshunos olimlar Islom moliya huquqiga oid ilmiy tadqiqotlar olib borganlar 
hamda Islom moliya huquqi mohiyatiga o‘ziga xos ta’riflar keltirib o‘tganlar. 

Doktor Muhammad Hoshim Kamali Islom moliya huquqi yoki Islom savdo huquqiga (Islamic 
commercial law) to‘xtalar ekan, uni “Islom huquqiy tizimidagi bitimlar fiqhi bo‘lib, barcha turdagi 
tijorat bitimlari, jumladan, shartnomalar, sheriklik, agentlik, ishonch va shunga o‘xshash 
munosabatlar uchun qoidalar hamda ko‘rsatmalar beradi” – deb ta’riflagan.[6] 

Doktor Abdulla Said Islom savdo huquqini (fiqh al-mu’aOmalat) Islom jamiyatida tijorat 
bitimlarini tartibga soluvchi, shariat tamoyillariga asoslangan va adolatli muomala, oshkoralik va 
ijtimoiy mas’uliyatni rivojlantirishga qaratilgan qonunlar va qoidalar tizimi” deb ta’riflagan.[3] 

Shayx Vahba az-Zuhayliy Islom savdo huquqini “Islom huquqining iqtisodiy bitimlar va 
tijorat munosabatlari bilan shug‘ullanuvchi, muomalaga oid hujjatlar, shartnomalar, sheriklik, 
agentlik, sug‘urta va boshqa tegishli masalalar bo‘yicha yo‘l-yo‘riq ko‘rsatuvchi sohasi” deb 
ta’riflagan.[4] 

Doktor Muhammad Abdul Rauf Islom savdo huquqini “Islom jamiyatida tijorat faoliyatini 
tartibga soluvchi, iqtisodiy bitimlarning xolis va adolatli tarzda amalga oshirilishi hamda barcha 
tomonlarning manfaatlari himoya qilinishini ta’minlash maqsadidagi qonunchilik bazasi” deb 
ta’riflagan."[5] 

Shayx Muftiy Taqi Usmoniy Islom savdo huquqini “shaxslar va institutlar o‘rtasidagi tijorat 
munosabatlarini tartibga soluvchi hamda shariat tamoyillaridan kelib chiqqan holda adolatli va 
axloqiy tadbirkorlik amaliyotini targ‘ib qilishdan iborat bo‘lgan qoida va me’yorlar majmui” deb 
ta’riflagan.[2] 
Tadqiqot metodologiyasi. 

Mavzuni ilmiy o‘rganish, tahlil, tarixiy-mantiqiylik, tahlil va tadqiq etish asnosida tizimli 
tahlil, kuzatuv va ilmiy abstraksiya kabi usullardan foydalanilgan. Maqolada islom moliya huquqi 
rivojlanishi hamda manbaalari tarixiylik usuli orqali hozirgi davrdagi islom moliyasini tartibga 
solishda tutgan o‘rni va ahamiyatiga mos ravishda ilmiy taklif va tavsiyalar berildi. 
Tahlil va natijalar. 

Islom moliya huquqi tushunchasi. Islom moliya huquqi yoki shariatga asoslangan moliya 
islom huquqi (shariat) tamoyillariga asoslangan bank va moliyalashtirish tizimidir. U moliyaviy 
faoliyatni tartibga soluvchi axloqiy va g‘oyaviy tamoyillar majmuyiga tayanadi. Jumladan, foiz 
undirish yoki to‘lashni ta’qiqlash, chayqovchilikdan va asossiz taxminga asoslangan moliyaviy 
faoliyatdan uzoq turish (g‘arar) hamda faqat halol deb topilgan (islom huquqida ruhsat etilgan) 
biznesga sarmoya kiritish. Islom moliya huquqi ham moliyaviy operatsiyalarda xolislik, oshkoralik 
va ijtimoiy adolat muhimligini ta’kidlaydi. Bugungi kunda islom moliya huquqi asosan musulmonlar 
yashaydigan mamlakatlarda qo‘llanilishiga qaramay, an’anaviy bank xizmatlariga muqobil sifatida 
jahon miqyosida juda tez rivojlanish tendensiyalariga ega bo‘lmoqda.  

Islom moliya huquqi manbaalari. Islom moliya huquqi manbaalari boshqa huquqiy soha 
manbaalaridan farqli ilohiy va o‘zgarmas tabiatga egaligi bilan ajralib turadi hamda bir necha o‘n 
asrlardan buyon uning fiqhiy olimlar tomonidan rivojlantirilishi Islom huquqi me’yorlari asosida 
hamda uning asosiy manbaalari doirasida amalga oshirib kelindi.  

Qur'on: Qur'on Islomning markaziy diniy matni bo'lib, savdo, xayr-ehson, meros va ribo 
(subo) kabi iqtisodiy va moliyaviy masalalarga bag'ishlangan ko'plab oyatlarni o'z ichiga oladi. 

 Sunnat: Sunnat deganda hadislarda qayd etilgan Muhammad (S.A.V.) ning so'zlari va 
harakatlari nazarda tutiladi. Bu hadislarning ko‘pchiligi savdo, zakot (sadaqa) va haj (ziyorat) kabi 
moliyaviy masalalarga bag‘ishlangan. 

Ijmo: Ijmo muayyan masalada ulamolarning ijmosiga ishora qiladi. Islomiy moliya 
kontekstida ijmo moliyaviy tamoyillar va amaliyotlarni o'rnatish va tasdiqlash uchun ishlatilgan. 

Qiyos: Qiyos o‘xshash fikr yuritish jarayoniga ishora qiladi, bunda huquqiy tamoyillar mavjud 
huquqiy pretsedentlardan kelib chiqadi. Qiyos islomiy moliya tamoyillarini yangi moliyaviy 
mahsulotlar va amaliyotlarga kengaytirish uchun ishlatilgan. 

Ijtihod: Ijtihod islom qonunlarini mustaqil fikr yuritish va sharhlash jarayonini nazarda tutadi. 
Islomiy moliya kontekstida ijtihod yangi va murakkab moliyaviy masalalarni hal qilish uchun 
ishlatilgan. 

Bu manbalardan islom ulamolari va huquqshunoslari asrlar davomida shariat nomi bilan 
mashhur bo‘lgan islom moliya huquqi to‘plamini ishlab chiqishda foydalanganlar. Shariat tamoyillari 
islomiy moliyaning barcha jabhalarini, jumladan, moliyaviy mahsulotlar va operatsiyalarni 
tuzilmalash, foyda va zararlarni taqsimlash hamda risklarni boshqarishni nazarda tutadi.  

Shuningdek, Islom moliyaviy resurslarini aktiv iqtisodiy munosabatlarga jalb etishda Sha’riat 
kengashi nihoyatda muhim ahamiyatga ega hisoblanadi. Islom moliyaviy institutlarini boshqarishdagi 
asosiy boshqaruv organlaridan biri ham aynan Sha’riat kengashi hisoblanadi. Ushbu kengashning 
asosiy vazifasi yuqorida tilga olingan islom moliya institutlari tomonidan taklif etiladigan 
mahsulotlar va xizmatlarning sha’riat tamoyillariga mosligini aniqlashtirish va nazorat qilishdir. 
Kengash tarkibida ko‘p hollarda islom nazariyotchi olimlaridan iborat qo‘mita bo‘lib, ko‘plab islom 
moliya xizmatlarini ko‘rsatuvchi tashkilotlarda islom olimlari jalb etilgan qo‘mita tarkibi soha va 
funksiya nuqtayi nazaridan bir-biridan farqlanishi mumkin. Moliyaviy muassasaning Sha’riat 
kengashi moliyaviy institut tomonidan iste’molchi va mijozlarga taklif etilayotgan barcha yangi 
mahsulotlarni mijozlar ushbu mahsulotlar va xizmatlarni qabul qilgunga qadar bo‘lgan davrda 
kuzatib boradi va monitoringini amalga oshiradi. Shu bilan birga, kengash kuzatuv davomida 
moliyaviy muassasaga bevosita daxldor bo‘lmagan alohida masalalarni ham ko‘rib chiqish vakolatiga 
ega. Hususan, mijoz tomonidan Islom mahsulotlari bilan xizmat ko‘rsatuvchi muassasaga beriladigan 
savdo takliflarining sha’riat normalariga muvofiqligi haqida xulosa berish shular jumlasidandir.  

Sha’riat normalariga mos moliyaviy xizmatlarga talab o‘sib borarkan, sha’riat kengashlari 
bugun yangi moliyaviy instrumentlar va xizmatlarni qayta shakllantirishda, moliyaviy institutlarni 
yangi shart-sharoitlarga moslashtirishda, yangidan-yangi mijozlarni jalb etishda hamda bugungi 
an’anaviy moliya sohalarini kengaytirishda nihoyatda muhim rol o‘ynashi mumkin. Bu yerda e’tirof 
etilishi lozim bo‘lgan muhim fakt, yuqorida zikr etilgan kengashning bir qator zamonaviy moliyaviy 
hamda fiqhiy olimlardan iborat bo‘lishi hamda ularning yetarli shaxsiy bilim va tajribaga ega ekanligi 
islom moliyaviy tizimi innovatsion potensialga ega ekanligini va o‘z prinsplarini saqlab qolgan holda 
an’anaviy moliyaviy tizimning bir bo‘lagi sifatida rivojlana olishi mumkinligini ko‘rsatadi.   

Qur'onda savdo, tijorat, xayriya, meros va ribo (sudxo'rlik) kabi iqtisodiy va moliyaviy 
masalalarda yo'l-yo'riq ko'rsatadigan ko'plab moliyaviy oyatlar mavjud. Aniq raqamlarni aytish 
mushkul, lekin baʼzi olimlar Qurʼonda iqtisodiy va moliyaviy masalalarga bagʻishlangan 200 dan 
ortiq oyat borligini taxmin qilishadi. Bu oyatlar moliya va savdo bilan bog‘liq masalalarda 
musulmonlar uchun muhim hidoyat manbaasidir.[8] 

Sunnatda Muhammad (S.A.V) so'zlari va harakatlaridan olingan ko'plab moliyaviy hadislar 
mavjud. Bu moliyaviy hadislar savdo, sarmoya, zakot (sadaqa), meros va riba (sudxo‘rlik) kabi keng 
ko‘lamli mavzularga taalluqlidir. Aniq raqam aytish qiyin, lekin baʼzi olimlar moliyaviy masalalarga 
bagʻishlangan hadislar toʻplamini tuzganlar. Jumladan, Imom Abu Dovud “Kitob al-buyu” 
(“Muomalalar kitobi”) nomli hadislar to‘plamini tuzgan bo‘lib, unda savdo va savdoga oid yuzlab 
hadislar mavjud. Xuddi shunday Imom Buxoriyning hadislar to‘plamida ham sadaqa, meros va 
sarmoyaga oid ko‘plab moliyaviy hikmatlar mavjud. 

Islom moliya huquqining islom moliyasini rivojlantirishdagi dolzarbligi. Soha 
mutaxassislarining fikricha, Islom moliya tizimi oxirgi yillarda ham izchil hamda sezilarli o‘sib 
borish tendensiyasi kuzatiladi. Islom moliyaviy institutlar safiga qo‘shilayotgan yangi tashkilotlar, 
Islom moliya qonunlarini qabul qilayotgan davlatlarning soni ortib borishi bu tizimning keng 
imkoniyatlarga ega ekanidan dalolatdir.[9]  

Ayniqsa, bir qator sodir bo‘lgan jahon inqirozlari Islom moliyasiga bo‘lgan qiziqishni keskin 
oshirmoqda. Bugungi an’anaviy moliyaviy munosabatlar hali ishlab chiqarilmagan yoki yo‘q narsani 
sotish, optsion, derivativ, fyuchers kabi negizi real biznes bilan asoslanmagan qimmatli qog‘ozlar 
savdosi, Short sales singari qarzga olingan va tegishli bo‘lmagan aktivlarni sotish, shartnomada 
narxlari hamda muddatlari aniq bo‘lmagan mahsulotlarning tijorati vas hu kabi barcha moliyaviy 
spekulyatsion faoliyatlarni qamrab olishi moliya bozorining hajmini sun’iy tarzda pufak singari 
shishirib, yirik iqtisodiy collapslarni keltirib chiqarishini 2008-yilda sodir bo‘lgan hamda AQSHda 
boshlangan subkreditli ipoteka inqirozi misolida ko‘rishimiz mumkin.[7]  

Bir qator statistik ma’lumotlar shuni ko‘rsatmoqdaki, bugun O‘zbekistonda kredit portfelining 
YaIMdagi ulushi 25 foiz atrofida, aholidan banklarda jalb etilgan depozitlar esa umumiy YaIMning 
20 foizini ham tashkil etmaydi. Bundan ko‘rinmoqdaki, Islom moliya institutlari yuqoridagi statistic 
ko‘rsatkichlarni rivojlangan mamlakatlar darajasiga ko‘tarishda muhim omil bo‘lib xizmat qilishi 
mumkin. Islom moliyaviy institutlari moliya bozorida ishlab ketishi uchun esa Islom moliya huquqi 
nihoyatda muhim ahamiyat kasb etadi.[10]  

Umuman islom moliya huquqi O‘zbekistonda bir necha sabablarga ko‘ra tobora muhim 
ahamiyat kasb etib bormoqda: 

1.Diniy qarash nuqtayi nazaridan: O'zbekistonda islom diniga e‘tiqod qiluvchilar ko‘pchilikni 
tashkil etadi va ko'plab o'zbek musulmonlari moliyaviy operatsiyalarini islom tamoyillari va 
qadriyatlariga muvofiq olib borishni afzal ko'radilar. Islomiy moliya islomda ribo hisoblangan foizli 
kreditlar va boshqa moliyaviy vositalarga asoslangan an’anaviy moliya modeliga muqobil variantni 
taklif etadi. 

2.Iqtisodiy oʻsish: Oʻzbekiston hukumati islom moliyasini iqtisodiy oʻsishni 
ragʻbatlantirishning muhim yoʻnalishlaridan biri sifatida belgilashi mumkin, chunki u musulmon 
davlatlaridan xorijiy sarmoyalarni jalb qilishi va Oʻzbekistonda islom moliyasi xizmatlarini 
kengaytirishi mumkin. O‘zbekiston islom moliyasini rivojlantirishni rag‘batlantirish maqsadida bir 
qancha islohotlarni amalga oshirdi, masalan, 2018-yilda islomiy moliya operatsiyalari uchun 
qonunchilik bazasini yaratish bo‘yicha huquqiy asos yaratish ishlari boshlandi. 

3.Ijtimoiy mas'uliyatli moliya: Islom moliyasi O'zbekistonning barqaror rivojlanish va 
ijtimoiy mas'uliyatga qaratilgan e'tiboriga mos keladigan axloqiy va ijtimoiy mas'uliyatli moliyani 
targ'ib qiladi. Bu qashshoqlik, tengsizlik va atrof-muhitning tanazzulga uchrashi kabi muammolarni 
hal qilishda yordam berishi mumkin, bular O‘zbekiston uchun muhim muammolardir. 

4.Moliyaviy munosabatlarga faol jalb etilish imkoniyati: Ko'pgina o'zbekistonliklar, ayniqsa 
qishloq joylarda yashovchilar odatiy bank xizmatlaridan foydalanish imkoniga ega emaslar. Islom 
moliyasi tavakkalchilikni taqsimlash modeliga asoslangan moliyaviy xizmatlar va mahsulotlardan 
foydalanishni ta'minlashga yordam berishi mumkin, ular yanada adolatli va ko'roq odamlar uchun 
ochiq bo'lishi mumkin. 

Islom moliya huquqi global moliya bozorida so‘nggi o‘n yilliklarda o‘z ta’sirini shiddat bilan 
orttirib bormoqda. Bunga asosiy sabablardan biri sifatida shubhasiz, Islom moliya huquqi 
konsepsiyasi hamda mazmuni shariat prinsplariga tayangan holda moliyaviy operatsiyalarda tenglik 
va adolatni rag‘batlantirishidir.  

Umumiy qilib aytiladigan bo‘lsa, yuqoridagi omillar islom moliya huquqi O‘zbekistonda 
mamlakatning diniy e’tiqodi, iqtisodiy o‘sish istiqbollari, ijtimoiy mas’uliyatli moliyaga e’tibor 
qaratilishi, moliyalashtirish imkoniyatlarini kengaytirish zarurati tufayli muhim ahamiyatga ega 
ekanligini ko‘rsatadi. O‘zbekistonning islom moliyasi sektori o‘sishda va rivojlanishda davom etar 
ekan, u mamlakat moliya tizimi va iqtisodiy taraqqiyotida tobora muhim rol o‘ynash imkoniyatiga 
ega. 
Xulosa va takliflar. 

Xulosa qilib aytganda, Islom moliyasi rivojlangan g‘arb va sharq mamlakatlarida bo‘lgani 
kabi, O‘zbekistonda ham jadal sur’atlar bilan rivojlanib borarkan, uni huquqiy tartibga soluvchi milliy 
qonunchilik bilan birgalikda ushbu sohaga oid bo‘lgan islom huquqi me’yorlaridan ham 
foydalanishga hamda tayanishga ehtiyoj paydo bo‘ladi. Umuman, mamlakatimizda islom moliya 
huquqi yoki islom savdo huquqini o‘rganish hamda uning me’yorlarini islom moliyasini tartibga 
solishda qo‘llash uchun foydalanish bir qator masalalarni hal etishni talab etadi: 

– Avvalo, O‘zbekistonda islom moliya sohasi rivojini qo‘llab quvvatlash uchun moliya 
sohasiga oid me’yoriy hujjatlarni o‘rganish va ularga zarur qo‘shimcha hamda o‘zgartirishlar kiritish 
zarur: 

– Islom banklari faoliyatini tartibga solishga qaratilgan me’yoriy-huquqiy hujjatlar 
jumladan, “Banklar va bank faoliyati to‘g‘risida”gi qonunga zarur o‘zgartirish va qo‘shimchalar 
kiritish maqsadga muvofiq; 

– Islom moliya huquqiga oid bilimlarni chuqur egallagan hamda ushbu bilim hamda 
ko‘nikmalarni zamonaviy moliyaviy-huquqiy munosabatlar bilan birga qo‘llay oladigan kadrlarni 
tayyorlash masalasini xal etish zarur.  

